REZIME RADA

Magistarski rad pod naslovom „Uticaj inovacijskih aktivnosti na rast malih preduzeća u drvnoj i metalnoj industriji Federacije Bosne i Hercegovine“ kandidata Midhata Subašić, dipl.oec. urađena je na 154 stranice A4 formata, od čega se 133 stranice odnose na osnovni tekst, 13 na popis slika, tabela i grafikona, a 8 na literaturu. U toku istraživanja korišteno je 109 knjiga, 87 članaka i studija, 61 izvora sa interneta. Od ukupno korištenih 257  bibliografskih jedinica, većina njih je sa anglo-saksonskog govornog područja i napisane su od strane vodećih autoriteta iz oblasti koja je predmet istraživanja. Strukturu magistarskog rada pored uvoda, zaključka, popisa literature i priloga, čine četiri dijela, u kojima je sadržano 60 tabela, 25 slika i 30 grafikona.

Predmet istraživanja u magistarskom radu se odnosi na istraživanje menadžmenta inovacija proizvoda i inovacija procesa malih preduzeća drvne i metalne industrije Federacije Bosne i Hercegovine. U tom kontekstu analiziran je stepen otvorenosti malih preduzeća i njihova orijentacija prema promjenama radi osiguranja uslova za postizanje visokog stepena inovativnosti preduzeća.

U radu su prezentirani rezultati provedenog istraživanja o inovacijskim aktivnostima malih preduzeća iz drvne i metalne industrije Federacije Bosne i Hercegovine. Istraživanje je pokazalo da sposobnost i sklonost malih preduzeća, koja su spremna da ulaze u procese inovacija fizičkih proizvoda i inovacija procesa, itekako utiče na rast malih proizvodnih preduzeća. Inovacijske aktivnosti su posebno značajne za preduzeća kojima je ciljno tržište van granica BiH, jer je svako preduzeće koje se bavi izvozom pokazalo i značajni stepen inovativnosti i ulaganja u ljudske resurse i dalji razvoj.

Naučnim istraživanjem dokazana je osnovna istraživačka hipoteza koja glasi: Sposobnost i sklonost malih preduzeća da ulaze u procese inovacija fizičkih proizvoda i inovacija procesa zajedno sa faktorima okruženja determinira stopu ukupne inovativnosti te na takav način utiče na brži rast malih preduzeća što doprinosi unapređenju tehnološkog razvoja i konkurentnosti drvne i metalne industrije.

